
До Државната комисија за спречување на корупцијата, од страна на Совет на 
општина доставено е Барање за мислење согласно член 74 став 3 од ЗСКСИ.  
 
Државната комисија за спречување на корупцијата согласно член 17 од Законот 
за спречување на корупцијата и судирот на интереси (,,Службен весник на 
Република Македонија“ бр. 12/2019) и член 41 –б од Деловникот за работа на 
Државната комисија за спречување на корупцијата бр.02-3794/1 од 08.08.2019 
година, бр.03-2198/1 од 12.06.2020 година, бр.02-8774/1 од 17.10.2022 година, бр. 02-
3087/1 од 06.12.2024 година и 02-2451/1 од 20.07.2026 година, го дава следното 

Член 2 став (3) од Законот за спречување на корупцијата и судирот на интереси го 
утврдува значењето на поимот „судир на интереси“, согласно кој: 
 
„(3) Под судир на интереси се подразбира состојба во која службеното лице има 
приватен интерес што влијае или може да влијае врз непристрасното вршење на 
неговите јавни овластувања или службени должности.“ 
 
Согласно член 8 став (2) од истиот закон, под поимот „службено лице“ се 
подразбираат сите избрани или именувани лица и вработените во јавниот сектор 
 
 
Согласно член 8 став (4) од истиот закон: 
„Под поимот „блиски лица“ се подразбираат лицата во брачна или вонбрачна 
заедница со службеното лице, роднини по крв во права линија и во странична 
линија до четврти степен, роднините по сватовство до втор степен, како и секое 
физичко или правно лице со кое службеното лице има финансиски интерес.“ 
 
Имајќи ги предвид наведените законски одредби и доставената документација, 
Државната комисија смета дека во конкретниот случај не е утврден личен, 
односно приватен интерес кај градоначалникот, во смисла на член 2 став (3) од 
Законот за спречување на корупцијата и судирот на интереси. 

Имено, од доставената документација произлегува дека братот на 
градоначалникот, како негово блиско лице во смисла на член 8 став (4) од 
Законот, води судска постапка со две лица кои истовремено имаат поднесено 
барање за издавање одобрение пред Општината. 
 
Самото постоење на судска постапка помеѓу блиското лице на градоначалникот 
и лицата кои се странки во управна постапка пред Општината не е доволно за да 
се утврди постоење на приватен интерес кај градоначалникот, ниту автоматски 
претставува постоење на судир на интереси. 
 
Меѓутоа, наведената околност претставува релевантна фактичка состојба која 
треба да се има предвид од аспект на обврската на службеното лице да внимава 
на потенцијален судир на интереси и да преземе мерки за негово одбегнување. 
Имено, од доставената документација произлегува дека лицата со кои блиското 
лице на градоначалникот води судска постапка имаат поднесено барање за 
издавање одобрение пред Општината, при што за постапувањето по нивните 
барања е надлежна Општината, односно градоначалникот во рамките на 
неговите законски овластувања. 
Во оваа насока, потребно е да се имаат предвид одредбите од член 72 став (1) и (2) 
и член 75 став (1) од Законот за спречување на корупцијата и судирот на интереси, 
согласно кои:  
Член 72 став (1) и (2) 
„(1) Службеното лице во своето работење, е должно да внимава на потенцијален 
судир на интереси и да преземе мерки за негово одбегнување. 
 
(2) Во случај на сомневање за постоење судир на интереси, службеното лице е 
должно да ги преземе сите неопходни мерки за да го спречи влијанието на 
неговиот приватен интерес или приватниот интерес на друго лице врз 
извршувањето на неговите овластувања и должности и за тоа да го извести својот 
претпоставен.“ 
 
Член 75 став (1) 
„(1) Кога службеното лице ќе дознае за околности што укажуваат на постоење на 
судир на интереси или на потенцијален судир на интереси, е должно веднаш да 
побара да биде изземено и да запре со своето постапување.“ 
 
Исто така, Државната комисија укажува на почитување на член 25 од Законот за 
општата управна постапка. 

Имајќи ја предвид конкретната фактичка состојба, Државната комисија смета  
дека градоначалникот е должен постапувањето по барањата на наведените лица 
да се спроведе непристрасно и објективно и да се заснова исклучиво на 
законските услови и доставената документација во предметот. 
Притоа, постоењето на судска постапка помеѓу блиското лице на 
градоначалникот и лицата кои се странки во управната постапка не смее да има 
влијание врз одлучувањето по нивните барања, ниту пак личните и семејните 
односи можат да бидат основ за различно постапување во однос на наведените 
лица. 
 
Доколку градоначалникот смета дека наведените околности можат да 
предизвикаат сомневање во неговата непристрасност или да доведат до 
влијание на приватниот интерес на блиското лице врз вршењето на неговите 
јавни овластувања, потребно е да ги преземе соодветните мерки предвидени со 
Законот за спречување на корупцијата и судирот на интереси. 

